
KEMENTERIAN SUMBER ASLI
DAN KELESTARIAN ALAM

SIARAN MEDIA

SMA SHAMSUDDINIAH DINOBATKAN JOHAN,
LIMA SEKOLAH TERBAIK DIIKTIRAF DALAM ANUGERAH
PROGRAM DUTA MUDA ALAM DAERAH TANGKAK 2026

Sekolah Menengah Agama (SMA) Shamsuddiniah dinobatkan sebagai Johan
Anugerah Program Duta Muda Alam Daerah Tangkak Tahun 2026, mengungguli
lima (5) sekolah terbaik yang menerima pengiktirafan pada Maijlis Penutup dan
Anugerah Program Duta Muda Alam Daerah Tangkak, Negeri Johor Tahun 2026 di
Dewan Putra Padang Lerek, Tangkak, hari ini.

Sekolah Menengah Kebangsaan (SMK) Seri Tangkak merangkul Naib Johan, diikuti
SMK Ledang di tempat ketiga, manakala SMK Tun Sri Lanang dan SMK Parit Bunga
masing-masing menduduki tempat keempat dan kelima.

Penyampaian anugerah yang disempurnakan oleh Timbalan Menteri Sumber Asli
dan Kelestarian Alam, YB Tuan Syed lbrahim Syed Noh, itu menjadi kemuncak
pelaksanaan program yang melibatkan 16 sekolah menengah di daerah Tangkak
sejak 25 Jun 2026.

Lebih signifikan, penilaian keseluruhan program merekodkan peningkatan
pengetahuan sebanyak 70.39 peratus, manakala 10 sekolah berjaya mengurangkan
penggunaan plastik sekurang-kurangnya 10 peratus.

Usaha pengurangan plastik menerusi program ini turut menyokong aspirasi Pelan
Hala Tuju Malaysia ke arah Sifar Plastik Sekali Guna 2018—2030 dengan pendidikan
dan pembudayaan di sekolah membantu menterjemahkan hala tuju nasional kepada
amalan dalam kehidupan seharian.

“‘Dasar memberi arah. Pelaksanaan di sekolah membantu membawa arah tersebut
kepada pilihan yang dibuat setiap hari. Inilah yang saya maksudkan dengan
merakyatkan kelestarian alam dan sumber asli, apabila orang ramai memahami
kaitannya dengan kehidupan mereka dan mempunyai peluang untuk menyumbang.
Anak-anak Duta Muda Alam sudah menjadi sebahagian daripada usaha itu. Ada

yang menghasilkan sabun daripada minyak masak terpakai, mengurangkan
penggunaan plastik di kantin dan menggerakkan usaha pengumpulan e-waste.
Tahniah, kerana ilmu yang dibawa pulang itu sudah digunakan,” tambah beliau.

Berteraskan prinsip 5R — Refuse, Reduce, Reuse, Redesign dan Recycle, program
memberi penekanan kepada pengurangan plastik sekali guna, pengurusan sisa
elektronik (e-waste) dan penjimatan tenaga di sekolah, di samping menggabungkan
pendidikan alam sekitar, kepimpinan murid dan pembelajaran melalui tindakan.

Program ini turut mendukung konsep Malaysia MADANI melalui usaha membentuk
generasi muda yang berilmu, bertanggungjawab, berdaya cipta dan prihatin
terhadap alam sekitar demi kesejahteraan masyarakat serta kelestarian negara.

Seramai 288 murid dan 32 guru pembimbing terlibat secara langsung sebagai Duta
Muda Alam dan Komander, dengan potensi jangkauan ilmu dan amalan kepada
sehingga 8,000 murid dan 400 guru di 16 sekolah.

Program Duta Muda Alam merupakan inisiatif Kementerian Sumber Asli dan
Kelestarian Alam (NRES) bersama Yayasan Hijau Malaysia (YHM) selaku agensi
koordinator, dengan kerjasama Jabatan Alam Sekitar (JAS), Malaysian Green
Technology and Climate Change Corporation (MGTC), CETREE Universiti Sains
Malaysia, Pejabat Pendidikan Daerah (PPD) Tangkak serta Pusat Khidmat Rakyat
Parlimen Ledang.

Sepanjang tempoh pelaksanaan kira-kira tiga (3) bulan, para Komander dan Ejen
Duta Muda Alam mengikuti Kem Duta Muda Alam sebelum melaksanakan aktiviti
pembudayaan amalan hijau di sekolah masing-masing, diikuti proses pemantauan,
lawatan tapak dan penjurian sebelum kemuncak program hari ini.

